
Kingusinnerpaamik  UPA2013-imi  saqqummiunneqartussamik  Akileraartarneq 
Atugarissaarnerlu  pillugit  isumalioqatigiissitap  isumaliutissiissummini  kapitali  5-imi 
utoqqarnik  isumaginninneq  pillugu  kaammattuutaasa  malitseqartinneqarlutillu 
atuutilersinneqarnissaat  pillugu  ataatsimut  nassuiaammik  Naalakkersuisut 
saqqummiussinissamik  peqquneqarnissaannik  Inatsisartut  aalajangiiffigisassaattut 
siunnersuut 
(Inatsisartunut ilaasortaq, Akitsinnguaq Olsen, Siumut)

Akissuteqaat
(Ilaqutariinnermut,  Kultureqarnermut,  Ilageeqarnermut  Naligiissitaanermullu 
Naalakkersuisoq)
Siullermeerneqarnera

Inatsisartunut  ilaasortap,  Akitsinnguaq  Olsen-ip,  Akileraartarneq  Atugarissaarnerlu  pillugit 
Isumalioqatigiissitap  isumaliutissiissutaani  utoqqarnik  isumaginninneq  pillugu 
kaammattuutaasa  malitseqartinneqarnissaannik  piviusunngortinneqarnissaannullu  nassuiaat 
pillugu siunnersuutaanut qujavunga.

Inuiaqatigiit  ataatsimoorussamik  akisussaassutsimik  tigusisarnerat  aamma  inuit  tamarmik 
pisinnaasartik malillugu ikiuuttarnerat  inuiaqatigiinni ileqquujuarsimavoq. Naak inuiaqatigiit 
allanngorsimagaluartut,  utoqqaat  isumagineqarnerat  annertunerusumik  pisortanit 
suliassanngorsimagaluartoq,  pingaaruteqarpoq  eqqaamassallugu,  ilaqutaasut  asanninnerat 
isumassuinerallu  pisortat  isumaginninnikkut  sullissinerannit  neqeroorutaannillu 
taarserneqarsinnaanngimmat.

Pingaaruteqarpoq,  utoqqaat  inuiaqatigiinnut  nammakkersuutitut  isigineqannginnissaat. 
Utoqqaat  tamatta annertuumik iluaqutigisinnaasatsinnik misilittagaqarput ilisimasaqarlutillu. 
Taamaattumik  nuannerpoq,  inuiaqatigiinni  utoqqaat  annertunerusumik  immini 
ersarinnerulersinnerat.  Qanittukkut  Maniitsumi  utoqqaat  peqatigiiffiat  inuusuttut 
peqataaffigisaannik,  asaanerani  tammaarsimaartitsivoq.  Qeqertarsuarmi  sisoraatinik 
sangusaarnermik nunatsinni pissartanngorniunnerit ingerlanneqarmata, illoqarfimmi utoqqaat 
peqatigiiffiat unnussiuaartitsinermi qaaqqusisuuvoq. 

Akileraartarneq Atugarissaarnerlu  pillugit  Isumalioqatigiissitap  isumaliutissiissutaata,  UKA 
2011-mi  saqqummiunneqartup  malitseqartinneqarnissaa  pillugu  Naalakkersuisut 
nassuiaataanni,  UKA  2012-mi  Utoqqarnut  periusissamik  Naalakkersuisut 
saqqummiussiniartut takuneqarsinnaavoq

Utoqqarnut periusissap, inuit ataasiakkaat peqqissuseq paarineqarnerlu pillugit pisariaqartunik 
neqeroorfigineqarnissaat  qulakkiissavaa.  Aammattaaq  utoqqarnut  periusissaq  killiliussanik 
pilersitseqataassaaq,  ataasiakkaanut  sapinngisamik  sivisunerpaamik  suliffeqarfimmiinnissaq 
pilerinarnerulersitsisumik.  Peqatigitillugu  inuit  ataasiakkaat  utoqqalinissaminnut  imminnut 
aningaasalersornerulernerat  qulakkeerneqassaaq,  suliffeqarnermut  atasumik 
ileqqaagaqarnermik aaqqissuussinerit aqqutigalugit.

Utoqqarnut  periusissaq  ataatsimoortoq  ima  naammaginartigissaaq  erseqqitsigissallunilu, 
inassuteqaatit piviusunngortinnissaannut pilersaarutip suliarineranut tunngaviusinnaassalluni, 
matumani  ilanngullugit  Akileraartarneq  Atugarissaarnerlu  pillugit  Isumalioqatigiissitap 
nalunaarutaasa  suliarineqarnerinut  atatillugu  misissuinerit  il.il.  suliarineqanngitsut 
ilanngutissallugit suliarissallugit.

Piffissami  matumani  utoqqarnut  periusissap  piareersarnera  Naalakkersuisut  aallartippaat. 
Peqataasut  attuumassuteqartut  tamarmik  sulinermut  ilanngutsinneqareerput 
ilanngutsinneqassallutilluunniit. KANUKOKA aamma ilanngutitsinneqassaaq.

Taassuma  saniatigut  Naalakkersuisut  utoqqarnik  paaqqinniffiit  pillugit  inatsisip 
nutarterneqarnissaa  pillugu  siunnersuutissamik  piareersaateqarput,  taamaalilluni 
malittarisassat  aaqqissuunneqassapput  piffissamullu  naleqqussarlugit,  ilaatigut 
eqqarsaatigineqarput  najugaqarfinnut  immikkoortunut  sammisassaqartitsivinnullu 
malittarisassat.  
Ilaatigut  siunnersuut  immikkoortunut  illersugaasunut  malittarisassanik  imaqassasoq 
naatsorsuutigineqarpoq, utoqqaat illuini arlalinni pilersinneqarsimasuni,  tamannali  inatsisini 
atuuttuni naleqqussaavigineqarsimanngilaq. Aammattaaq immikkoortut illersugaasut pillugit 
aalajangersakkat,  Isumaginninneq  pillugu  isumalioqatigiissitap  isumaliutissiissutaanut 
malinnaasinneqassapput.  Kiisalu  pilersaarutigineqarpoq  isumaginnittussaatitaaneq  aamma 
pissaanermik atuineq pillugit aalajangersakkat ilanngunneqassasut, tamanna  immikkut pisuni 
pisariaqartarmat. 
  
Utoqqarnut  tunngatillugu  Naalakkersuisut  anguniagaat  tassaavoq,  utoqqarnut  tigussaasunik 
avatangiisit  isumagineqarnikkullu  killiliussat  peqataalluarnermik  toqqissisimasumillu 
utoqqalinermut qulakkeerissasut aamma utoqqaat pisariaqartitaannut naleqquttumik inissamik 
neqerooruteqarnissaq  pingaaruteqarpoq.  Anguniarneqartoq  tassaavoq,  namminneq 
angerlarsimaffimminniissinnaassasut  tamanna  pillugu  utoqqaat  nammineq  kissaateqarpata 
aamma pineqartup atugarissaarnera aarlerinartorsiortinneqanngippat. 
 
Anguniakkat  taakkua  angusinnaajumallugit,  utoqqarnut  tunngasut  tamakkerlugit 
aaqqissuuteqqinneqarnissaasa  suliarinissaat  Naalakkersuisut  siunertarivaat. 
Aaqqissuusseqqinnermi  Akileraartarneq  Atugarissaarnerlu  pillugit  Isumalioqatigiissitap 
inassuteqaatai  kiisalu  utoqqarnut  periusissaq,  UKA  2012-mi  saqqummiunneqartussaq 
aallaavigineqassapput.

Taamatut oqaaseqarlutik Naalakkersuisut siunnersuutip akuerineqarnissaa inassutigaat. 


